
Suġġett: Il-passi li jmiss lejn responsabbiltà korporattiva: Ir-rwol tal-UE fil-grupp ta' ħidma tan-NU 
dwar korporazzjonijiet transnazzjonali u intrapriżi oħra 

Fis-26 ta' Ġunju 2014, il-Kunsill tad-Drittijiet tal-Bniedem tan-NU adotta r-Riżoluzzjoni 26/9 li tistabilixxi 
"grupp ta' ħidma intergovernattiv b'kompożizzjoni miftuħa [...] dwar il-korporazzjonijiet transnazzjonali u 
intrapriżi kummerċjali oħrajn fir-rigward tad-drittijiet tal-bniedem, li l-mandat tiegħu jkun li jelabora 
strument internazzjonali vinkolanti li jirregola, fil-liġi internazzjonali tad-drittijiet tal-bniedem, l-attivitajiet 
ta' korporazzjonijiet transnazzjonali u intrapriżi oħra tan-negozju". Il-Kunsill tad-Drittijiet tal-Bniedem 
iddeċieda wkoll li l-ewwel żewġ sessjonijiet tal-grupp ta' ħidma intergovernattiv b'kompożizzjoni miftuħa 
"għandhom ikunu ddedikati għat-twettiq ta' deliberazzjonijiet kostruttivi dwar il-kontenut, il-kamp ta' 
applikazzjoni, in-natura u l-forma tal-istrument internazzjonali futur". 

L-Unjoni Ewropea hija impenjata li ssostni d-demokrazija u d-drittijiet tal-bniedem fir-relazzjonijiet 
esterni tagħha, skont il-prinċipji li hija msejsa fuqhom il-libertà, id-demokrazija u r-rispett tad-drittijiet 
tal-bniedem, tal-libertajiet fundamentali u tal-istat tad-dritt. L-UE tfittex li tintegra l-kwistjonijiet marbuta 
mad-drittijiet tal-bniedem fil-politiki u l-programmi kollha tagħha, u għandha strumenti politiċi differenti 
fil-qasam tad-drittijiet tal-bniedem għal azzjonijiet speċifiċi – inkluż il-finanzjament ta' proġetti speċifiċi 
permezz tal-istrumenti finanzjarji tal-UE. 

L-UE ħadmet attivament biex tagħmel il-korporazzjonijiet transnazzjonali responsabbli għall-ksur tad-
drittijiet tal-bniedem u tippromwovi r-responsabilità soċjali korporattiva, b'mod partikulari minn mindu 
twaqqaf il-Patt dwar is-Sostenibbiltà tal-Bangladesh. 

Bosta riżoluzzjonijiet u rapporti adottati fil-plenarja s-sena li għaddiet talbu li l UE tinvolvi ruħha 
attivament f'dan il-grupp ta' ħidma. 

Fid-dawl ta' dan, nitolbu lill-Kummissjoni biex twieġeb il-mistoqsijiet li ġejjin: 

– Il-Kummissjoni hi favur l-iżvilupp ta' strument vinkolanti li jirregola l-attivitajiet ta' korporazzjonijiet 
transnazzjonali u intrapriżi oħra fil-liġi internazzjonali tad-drittijiet tal-bniedem? 

– X'kien ir-rwol tal-Kummissjoni sal-lum fil-grupp ta' ħidma intergovernattiv b'kompożizzjoni miftuħa 
dwar il-korporazzjonijiet transnazzjonali u intrapriżi oħra fir-rigward tad-drittijiet tal-bniedem? 

